
ᐅᓂᒃᑳᓕᖅᑭᒃᑕᐅᔪᖅ

ᓃᐅᓪ ᑯᕆᔅᑕᕗ
ᑎᑎᖅᑐᒐᖅᑐᖅ

ᔨᕐᒪᐃᓐ ᐊᕐᓇᑦᑕᐅᔪᖅ



ᐅᓂᒃᑳᖅᑐᐊᑐᖄᓘᔪᖅ. 
ᑕᐃᔅᓱᒪᓂᐊᓗᖕᒥᙶᖅᑐᒥᒃ 
ᐅᓂᒃᑳᖅᓯᒪᔪᖅ.

ᐅᓂᒃᑳᖅᑐᐊᖅ ᑐᑭᓯᓂᐊᕐᓗᒍ 
ᐃᖅᑲᐅᒪᔭᕆᐊᖃᖅᑐᑎᑦ 
ᑕᐃᔅᓱᒪᓂᐊᓗᒃ ᐅᑭᐅᖅᑕᖅᑐᕐᒥ 
ᐅᓪᓗᒥᑑᓚᐅᖅᓯᒪᙱᓐᓂᖓᓂᒃ. 
ᑕᐃᔅᓱᒪᓂ ᑲᒪᓇᖅᑐᓂᒃ 
ᐆᒪᔪᖅᑕᖃᖅᐸᓚᐅᖅᓯᒪᖕᒪᑦ.

ᑕᐃᔅᓱᒪᓂ 
ᐃᓄᒃᐸᓱᒡᔪᒃᑕᖃᖅᐸᓚᐅᖅᓯᒪᔪᖅ!

ᐊᔾᔨᒌᙱᑦᑐᓂᒃ 
ᐃᓄᒃᐸᓱᒡᔪᒃᑕᖃᓚᐅᖅᓯᒪᔪᖅ, 
ᓲᕐᓗ ᓲᖑᔪᓂᒃ ᓂᙵᐅᒪᔪᓂᒡᓗ 
ᐊᓄᕌᓕᖅᑎᑦᑎᕙᒃᑐᓂᒃ 
ᐅᑭᐅᖅᑕᖅᑐᕐᒥᐅᑕᓂᒃ. ᐊᓄᕆᒧᑦ 
ᐃᓄᒃᐸᓱᒡᔪᑦ ᐅᓇᑕᖅᐸᓚᐅᖅᓯᒪᔪᑦ. 
ᐅᔭᕋᓱᒡᔪᐊᓗᖕᓂᒃ ᐱᙳᐊᕈᑎᖃᖅᖢᑎᒃ 
ᐃᒋᑦᑎᕙᓚᐅᖅᑐᑦ.

ᑖᒃᑯᐊ ᐃᓄᒃᐸᓱᒡᔪᑦ 
ᓂᒡᓚᓱᒃᑎᑦᑎᕙᓚᐅᖅᑐᑦ 
ᐅᑭᐅᒃᑯᓪᓗ 
ᓂᒡᓚᓱᐊᓗᖕᒥᒃ 
ᐊᓄᕌᖅᑎᑦᑎᕙᒃᖢᑎᒃ. 

ᐃᓄᒃᐸᓱᒡᔪᐃᑦ 
ᑕᑎᒌᖃᑦᑕᐅᑎᕙᓚᐅᙱᑦᑐᑦ. 
ᑲᑎᑦᑕᕌᖓᒥᒃ ᑐᙵᓇᖅᐸᓚᐅᙱᑦᑐᑦ 
ᐊᒡᓛᑦ ᐅᓇᑕᖅᐸᒃᖢᑎᒃ. 
ᑲᑎᑦᑕᕌᖓᒥᒃ ᐃᓄᒃᐸᓱᒡᔫᖃᑎᖏᓐᓂᒃ 
ᐋᓐᓂᖅᓯᕙᓚᐅᖅᑐᑦ 
ᑐᖂᑦᑎᓪᓗᑎᒡᓘᓐᓃᑦ.

ᑕᐃᒪᐃᒻᒪᑦ ᐃᓄᒃᐸᓱᒡᔪᑦ 
ᐃᓄᑑᕙᓚᐅᖅᑐᑦ 
ᐃᓚᐃᓐᓇᑯᓗᖕᒥᓂᒡᓘᓐᓃᑦ 
ᐃᓅᖃᑎᑐᐊᖃᖅᖢᑎᒃ.

ᐅᖃᖅᑐᖃᖅᓯᒪᔪᖅ ᐃᓄᒃᐸᓱᒡᔪᖕᒥᒃ 
ᐃᓅᔪᓐᓃᖅᑐᖃᕌᖓᑦ ᑎᒥᓕᒫᖕᒋᓐᓂ 
ᐱᕈᖅᑐᓂᒃ ᐱᕈᖅᑐᖃᖅᐸᓚᐅᖅᑐᖅ. 
ᐱᖕᒍᙳᖅᖢᑎᒃ 
ᖃᖅᑲᙳᖅᖢᑎᒡᓘᓐᓃᑦ.

ᑖᓐᓇ ᐅᓂᒃᑳᖅᑐᐊᖅ 
ᐱᒋᐊᓚᐅᖅᓯᒪᔪᖅ 
ᑕᐃᔅᓱᒪᓂᒻᒪᕆᐊᓗᒃ, ᑕᒪᕐᒥᑲᓴᒃ 
ᐃᓄᒃᐸᓱᒡᔪᑦ ᓄᖑᓯᒪᓕᖅᑎᓪᓗᒋᑦ.

ᓯᓚᖅᑭᖅᑐᒥ ᐅᑭᐊᒃᑯᑦ, 
ᐃᓄᒃ ᐊᖑᓇᓱᒋᐊᖅᓯᒪᔪᖅ 
ᑕᕐᕋᕐᔪᐊᕌᓗᖕᒦᓕᖅᑐᕕᓂᖅ. 
ᖃᐅᔨᓇᓂ ᐃᓄᒃᐸᓱᒡᔫᑉ 
ᑕᕐᕋᕆᓇᔭᕆᐊᒃᓴᖓ!

ᑕᕐᕋᖅ ᓱᓇᐅᕝᕙ 
ᐃᓄᒃᐸᓱᒡᔫᑉ ᑕᕐᕋᖓ 
ᐊᑎᖃᖅᖢᓂ ᐃᓄᒃᐸᖕᒥᒃ. 
ᑭᖑᓪᓕᖅᐸᐅᖃᑕᐅᓪᓗᓂ 
ᐃᓄᒃᐸᓱᒡᔪᖕᓂᒃ.

ᐃᓄᒃᐸᒃ ᑕᑯᒐᒥ 
ᐊᖑᓇᓱᒃᑎᒥᒃ, ᐃᓄᒃᐸᓱᒡᔪᖕᓄᑦ 
ᐊᑐᖅᑕᐅᒐᔪᙱᑦᑐᒥᒃ ᐱᓐᓂᖅᐳᖅ.

ᐅᖃᖅᖢᓂ, “ᐊᐃᖓᐃ.”

ᐊᖑᓇᓱᒃᑎ ᑲᐸᓗᐊᕐᓂᑯᒧᑦ 
ᓅᑦᑐᓐᓇᐃᓪᓕᓪᓗᓂ. 
ᐃᓄᒃᐸᓱᒡᔪᖕᒥᒃ 
ᑕᑯᓚᐅᖅᓯᒪᙱᓐᓇᒥ.

ᐃᓄᒃᐸᐅᑉ ᐊᖑᓇᓱᒃᑎ 
ᑎᒍᓪᓗᓂᐅᒃ. “ᐊᓯᐅᖅᑲᕕᑦ 
ᓄᑲᑉᐱᐊᖅ?” ᐃᓄᒃᐸᒃ 
ᐊᐱᕆᕗᖅ.

ᐊᖑᓇᓱᒃᑎ ᑲᑉᐱᐊᓱᓗᐊᒧᑦ 
ᓅᑦᑐᓐᓇᙱᓚᖅ. ᓅᑦᑐᓐᓇᕋᓂ 
ᓂᓪᓕᕈᓐᓇᕋᓂᓗ. 
ᐃᓱᒪᑦᑎᐊᕈᓐᓇᙱᒻᒪᕆᓕᖅᖢᓂ.

“ᑕᑯᔅᓱᓇᖅᑐᑎᑦ 
ᓄᑲᑉᐱᐊᖅ. ᐃᓱᒫᓗᖕᓇᒃ. 
ᐸᐸᓐᓂᐊᖅᐸᒋᑦ 
ᐸᖅᑭᓗᑎᓪᓗ. 
ᐃᕐᓂᕆᓂᐊᓕᖅᐸᒋᑦ!” 
ᐅᖃᖅᐳᖅ ᐃᓄᒃᐸᒃ.

ᐃᓄᒃᐸᒃ ᐱᓱᓕᖅᐳᖅ, ᐊᖑᓇᓱᒃᑎ 
ᑐᐃᒥᓄᐊᖅᖢᓂᐅᒃ. ᕿᓚᒥᐊᓗᒃ 
ᐅᖓᓯᒃᑐᒧᐊᑲᐅᑎᒋᓪᓗᓂ 
ᐊᖑᓇᓱᒃᑎ ᖃᐅᔨᒪᙱᒻᒪᕆᓕᖅᐳᖅ 
ᓇᓃᓕᕐᒪᖔᕐᒥᒃ.

ᐱᓱᒃᓯᒪᓚᐅᖅᖢᓂ ᐃᓄᒃᐸᒃ 
ᓄᖅᑲᖅᐳᖅ. ᓯᒡᔭᒧᑦ 
ᑎᑭᓐᓂᖅᖢᑎᒃ.

ᐃᓄᒃᐸᑉ ᐊᖑᓇᓱᒃᑎ 
ᐅᖃᐅᑎᕙᐅᒃ ᑳᓕᕐᓂᐊᕐᓂᕐᒥᓂᒃ 
ᓇᓐᓄᒐᓱᒍᒪᓂᕋᖅᖢᓂ.

“ᑐᐹᕐᓂᐊᖅᐸᕐᒪ ᓇᓄᖅᓯᒍᕕᑦ. 
ᑕᖃᒐᒪ ᓯᓂᓚᐅᑲᖕᓂᐊᕋᒪ 
ᐊᖑᓇᓱᙱᓐᓂᓐᓂ,” ᐅᖃᖅᐳᖅ 
ᐃᓄᒃᐸᒃ.

ᐊᖑᓇᓱᒃᑎᑯᓗᒃ ᐋᖓᐃᔭᖅᐳᖅ 
ᑲᑉᐱᐊᓱᒃᖢᓂ ᐃᓄᒃᐸᒃ ᓯᓂᒃᑎᓪᓗᒍ.

ᐊᓱᐃᓛᒃ ᑕᑯᕗᖅ ᐊᖏᔪᐊᓗᖕᒥᒃ 
ᓇᓄᕐᒥᒃ ᐊᒡᒋᖅᑐᒥᒃ.

“ᐃᓄᒃᐸᒃ! ᐃᓄᒃᐸᒃ!”  
ᐊᖑᓇᓱᒃᑎᑯᓗᒃ ᑐᖅᖢᓚᕗᖅ.  
ᑭᓯᐊᓂ ᐃᓄᒃᐸᓱᒡᔪᒃ ᐃᖅᑯᒻᒪᙱᓚᖅ.

ᑐᐹᕋᓱᐃᓐᓇᕋᓗᐊᕋᒥᐅᒃ ᐃᓄᒃᐸᓱᒡᔪᒃ 
ᓯᓃᓐᓇᖅᐳᖅ.

ᐊᖑᓇᓱᒃᑎᑯᓗᒃ ᐊᖏᔪᐊᓗᖕᒧᑦ  
ᐅᔭᕋᕐᒧᑦ ᓂᐊᖁᖓᒍᑦ ᒥᓗᖅᐸᐅᒃ.

“ᓲᖅ ᑐᐹᖅᐱᖖᒐ ᐃᕐᓂᖅ?” ᐃᓄᒃᐸᒃ 
ᐊᐱᕆᕗᖅ.

“ᓇᓄᐊᓗᖕᒥᒃ ᐊᒡᒋᖅᑐᖃᓕᖅᑐᖅ!” 
ᐊᖑᓇᓱᒃᑎᑯᓗᒃ ᑐᖅᖢᓚᕗᖅ.

ᐃᓄᒃᐸᓱᒡᔪᒃ ᓇᖏᖅᓯᓪᓗᓂ ᑕᑯᓇᓱᓕᖅᐳᖅ.

“ᓇᓄᐊᓗᖕᒥᒃ ᑕᑯᙱᓚᖓ!” ᐃᓄᒃᐸᒃ  
   ᐅᖃᖅᐳᖅ.

       “ᑕᐅᕙ ᓇᓄᖅ ᐊᕙᓂ!”  
           ᐊᖑᓇᓱᒃᑎᑯᓗᒃ ᐅᖃᖅᐳᖅ.  
             ᓇᓄᖅ ᖃᒡᓕᔪᒻᒪᕆᐅᓪᓗᓂ.

“ᓇᓅᙱᑦᑐᕐᓕᐅᓇ!” ᐃᓄᒃᐸᒃ ᐅᖃᖅᐳᖅ 
ᐃᒡᓚᖅᖢᓂ. ᐃᓄᒃᐸᓱᒡᔫᑉ ᓇᓄᖅ ᑎᒍᓪᓗᓂᐅᒃ 
ᑯᓪᓗᒥᓄᑦ ᑎᑭᕐᒥᓄᓪᓗ. “ᐅᓇᓕ ᐊᕕᙵᑯᓗᒃ 
ᑎᕆᒐᓂᐊᕈᓗᒡᓘᓐᓃᑦ.”

ᐃᓄᒃᐸᒃ ᐅᖃᓕᖅᐳᖅ ᓇᓄᓪᓚᑦᑖᓪᓕ ᐱᖃᓗᔮᓗᒃᑎᑐᑦ 
ᐊᖏᑎᒋᔪᑦ, ᑎᒃᑯᐊᖅᖢᓂ ᐱᖃᓗᔭᕐᒧᑦ ᑕᕆᐅᕐᒦᑦᑐᒧᑦ.

ᐃᓄᒃᐸᐅᑉ ᓇᓄᖅ ᓄᓇᒧᐊᒃᑲᓐᓂᖅᖢᓂᐅᒃ 
ᕿᒪᒃᓯᑎᑉᐸᐅᒃ.

ᐃᓄᒃᐸᓱᒡᔪᒃ ᐊᖑᓇᓱᒃᑎᑯᓗᖕᒧᑦ ᐅᖃᖅᐳᖅ ᑐᐹᖅᑕᐅᔪᒪᓪᓗᓂ 
ᓇᓄᓪᓚᕆᖕᒥᒃ ᑕᑯᒃᐸᑦ. ᓯᓂᓕᒃᑲᓐᓂᖅᖢᓂᓗ.

ᐊᖑᓇᓱᒃᑎᑯᓗᒃ ᑕᑯᓇᒃᐳᖅ ᓄᓇᒧᑦ ᑭᓯᐊᓂ ᓇᓄᕐᒥᒃ 
ᑕᑯᔪᓐᓇᙱᓚᖅ.

ᐊᖑᓇᓱᒃᑎ ᑕᕆᐅᕐᒧᑦ ᑕᑯᓇᓱᓕᖅᐳᖅ, ᐃᓄᒃᐸᓱᒡᔫᑉ 
ᑎᒃᑯᐊᕐᕕᒋᖅᑲᐅᔭᖓᓄᑦ. ᑕᑯᓕᖅᐳᖅ ᒪᕐᕉᖕᓂᒃ 
ᐱᖃᓗᔭᕐᔪᐊᕌᓘᖕᓂᒃ. ᐊᑕᐅᓯᐅᖅᑲᐅᒐᓗᐊᖅᑎᓪᓗᒍ. ᑭᖑᓪᓕᖅ 
ᐱᖃᓗᔭᐅᙱᑦᑐᖅ. ᓇᓄᕐᔪᐊᒻᒪᕆᐊᓗᒃ!

“ᐃᓄᒃᐸᒃ! ᐃᓄᒃᐸᒃ!” ᑐᖅᖢᓚᕗᖅ ᐊᖑᓇᓱᒃᑎ. ᐅᑕᖅᑭᓇᓂ 
ᐅᔭᕋᕐᔪᐊᕐᒧᑦ ᓂᐊᖁᖓᒍᑦ ᒥᓗᖅᐸᐅᒃ. 

ᐃᓄᒃᐸᒃ ᓇᖏᖅᓯᓪᓗᓂ. ᓇᓄᕐᔪᐊᕌᓗᒃ ᑕᑯᒐᒥᐅᒃ ᖁᖓᑉᐳᖅ. 
“ᑕᕝᕙ ᑖᓐᓇ ᓇᓅᕗᖅ!” ᐅᖃᖅᖢᓂ ᐅᓪᓚᒃᓯᕗᖅ ᓯᑯᒧᑦ 
ᓇᓐᓂᐊᓕᖅᑐᖅ.

ᐃᓄᒃᐸᓱᒡᔪᒃ ᓇᓄᐊᓗᒡᓗ ᐹᓕᖅᖢᑎᒃ. ᐹᓪᓗᑎᒃ 
ᐊᖏᔪᐊᓗᖕᓂᒃ ᐃᖏᐅᓕᖅᓯᐅᖅᑎᑦᑎᓕᖅᐴᒃ ᓯᒡᔭᒧᑦ 
ᑎᑭᖃᑦᑕᖅᑐᓂᒃ.

ᐹᔪᐊᓘᓚᐅᖅᖢᑎᒃ ᐃᓄᒃᐸᐅᑉ ᓇᓄᖅ 
ᐱᔭᕆᕙᐅᒃ. ᓯᒡᔭᒧᐊᖅᖢᓂᐅᒡᓗ.

“ᓂᕿᖃᕐᓂᐊᓕᖅᐳᒍᒃ ᑕᖅᑭᒐᓴᖕᓄᑦ!” 
ᐃᓄᒃᐸᒃ ᐃᕐᓂᕐᒥᓄᑦ ᐅᖃᖅᐳᖅ.

ᓇᓄᕐᔪᐊᕌᓗᒃ ᑕᐃᔭᐅᔪᖅ 
ᓇᓄᕐᓗᖕᒥᒃ. ᓇᓄᕐᓗᐃᑦ 
ᐅᖃᐅᓯᐅᖃᑦᑕᖅᓯᒪᔪᑦ ᐊᒥᓱᓂ 
ᐃᓄᐃᑦ ᐅᓂᒃᑳᖅᑐᐊᖏᓐᓂ. ᑖᒃᑯᐊ 
ᓇᓄᕐᔪᐊᕌᓗᐃᑦ ᐃᓄᒃᐸᓱᒡᔪᖕᓄᑦ 
ᐱᒡᒐᓇᖅᑐᑑᓚᐅᖅᓯᒪᔪᑦ. 
ᐃᓄᒃᐸᓱᒡᔪᖕᓄᑦ ᐊᖑᓇᓱᒃᑕᐅᔭᕆᐊᖏᑦ 
ᖁᕕᐊᒋᔭᐅᓂᖅᐸᐅᓚᖅᓯᒪᔪᑦ.

ᐃᓄᒃᐸᒃ ᑎᒍᐊᖅᑖᓂᓗ ᐃᕐᓂᖅᑖᓂ 
ᓄᒃᑕᖃᑎᒋᕙᓚᐅᖅᑕᖓ ᓇᒧᑐᐃᓐᓇᖅ ᐅᑭᐅᖅᑕᖅᑐᕐᒥ.

ᐃᓄᐃᑦ ᐅᓂᒃᑳᖅᑐᐊᖅᐸᒃᑐᑦ ᐅᑭᐅᖅᑕᖅᑐᕐᒥ ᓇᓂᑐᐃᓐᓇᖅ 
ᐅᓂᒃᑳᖅᐸᒃᑐᑦ ᐊᔾᔨᐅᙱᑦᑐᓂᒃ ᑲᒪᓇᖅᑐᓂᒃ ᐆᒪᔪᕕᓂᕐᓂᒃ 
ᐅᑭᐅᖅᑕᖅᑐᕐᒥᐅᑕᐅᓚᐅᖅᓯᒪᔪᓂᒃ. ᐅᓂᒃᑳᖅᑐᐊᖃᐅᖅᑐᑦ 
ᐃᓄᒃᐸᖕᒥᒃ ᐃᕐᓂᖓᓂᒡᓗ ᐊᒻᒪᓗ ᓇᒧᑐᐃᓐᓇᖅ 
ᓅᖃᑦᑕᕐᓂᕆᓯᒪᔭᖏᓐᓂᒃ.

14
LevelLevel

14

• 24–40 pages
• Sentences are complex and vary in length
• Lots of varied punctuation
• Dialogue is included in fiction texts and is necessary to 
   understand the story 
• Readers rely on the words to decode the text; images are 
   present but only somewhat supportive

12
LevelLevel

12

The Nunavummi reading series is a Nunavut-developed levelled book series 
that supports literacy development while teaching readers about the people, 
traditions, and environment of the Canadian Arctic.

• 24–56 pages
• Sentences can be more complicated and are not 
   always restricted to a structure that readers 
   are familiar with
• Some unfamiliar themes and genres are introduced
• Readers rely on the words to decode the text; 
   images are present but only somewhat supportive

• 24–64 pages
• Chapter books introduced
• Readers may be exposed to new genres (science fiction, 
   mysteries, biographies, etc.) and unfamiliar themes and settings
• Illustrations are somewhat supportive and may not be included 
   on every spread of pages







ᐃᓄᒃᐸᓱᒡᔪᖕᓂᒃ ᐅᑭᐅᖅᑕᖅᑐᕐᒥᐅᓂᒃ ᐅᓂᒃᑳᖅᑐᐊᓂᒃ ᖃᐅᔨᒋᐊᕆᑦ.
ᑖᓐᓇ ᐅᖃᓕᒫᒐᖅ ᐅᓂᒃᑳᖅᑐᐊᖅᑐᖅ ᓄᑕᖅᑲᓄᑦ ᑐᕌᖓᓪᓗᓂ. ᖃᐅᔨᒋᐊᕆᑦ  

ᖃᓄᖅ ᐃᓄᒃᐸᒃ ᑎᒍᐊᓂᕐᒪᖔᑦ ᐃᓄᖕᒥᒃ ᐃᕐᓂᕆᓕᖅᖢᓂᐅᒃ.

Discover this gigantic Northern tale. This book 
introduces children to an Inuit traditional story. 
Learn how the great giant Inukpak adopted  
a human hunter as his son.

